
«Ауылдық аумақтардың тұрақты дамуының ұйымдастырушылық-
экономикалық әлеуетін өсіру: теориясы, әдістемесі және тәжірибесі» атты 

диссертациялық жұмысының 
 

АННОТАЦИЯСЫ  
 

Зерттеу тақырыбының өзектілігі. Қазақстанның ауылдық аумақтары 
орасан зор табиғи, демографиялық, экономикалық және тарихи-мәдени 
әлеуетке ие, сондықтан олардың жай-күйі тұтастай алғанда ел экономикасының 
серпінді дамуын да, бүкіл халықтың әл-ауқатының артуын да айқындайды. 

«Қазақстан – 2050» Стратегиясында Қазақстан Республикасының 
Президенті ауыл шаруашылығын, әсіресе, ауыл шаруашылығы өніміне өсіп 
отырған жаһандық сұраныс жағдайында ауқымды жаңғырту қажеттігін атап 
өтті. Бұл міндетті шешу мемлекеттік билік органдарынан ауылдық аумақтарды 
тұрақты дамытуға бағытталған ұзақ мерзімді сипаттағы басқару қызметін 
негізді, ұтымды және тиімді жүзеге асыруды талап етеді. 

Елде ұзақ уақыт бойы ауылдық аумақтарды дамытуға бағытталған салалық 
көзқарас орын алды, оған тек ауыл шаруашылығы өндірісінің дамуы тән болды. 
Нәтижесінде көптеген елді мекендерде ауыл халқының жұмыспен қамтылуын 
таңдау халық шаруашылығының осы саласымен ғана шектелді. 

Ауылдық аумақтарды дамытуға сараланған тәсілдің болмауы ауыл 
экономикасының басым аграрлық секторын қалыптастыруға, көбінесе 
өндірістік күштерді ұтымды аумақтық орналастыруға, әлеуметтік-тұрмыстық 
инфрақұрылымның дамымауына және басқа да маңызды мәселелерге әкеп 
соқты. 

Қазіргі жағдайда ауылдық аумақтарды тұрақты дамыту мемлекеттік 
аграрлық саясаттың мақсаттарының бірі болып табылады. Оған қол жеткізу 
үшін Қазақстан Республикасында 2017-2021 жылдарға арналған 
агроөнеркәсіптік кешеннің мемлекеттік бағдарламасы қызмет етеді, 100 нақты 
қадам Ұлт жоспарының 98-қадамы аясында жергілікті өзін-өзі басқаруды 
дамыту мәселелері бойынша заңға өзгерістер енгізілді, онда аудандық маңызы 
бар қала, ауыл, кент, ауылдық округ деңгейінде жергілікті өзін-өзі басқарудың 
бюджетінжәне коммуналдық меншігін енгізу қарастырылған. 

Бұл жағдайда ауылдық аумақтарды тұрақты дамытудың 
ұйымдастырушылық-экономикалық әлеуетін арттыруға бағытталған жұмыс 
өзекті болып отыр. 

Мәселенің ғылыми әзірлену дәрежесі. Осы диссертациялық жұмыста 
ауылдық аумақтарды тұрақты дамыту мәселелері зерттелді. Бұл мәселелердің 
жекелеген жақтары отандық және шетелдік ғалымдардың жұмыстарында 
қарастырылған. 

Диссертациялық жұмыста «тұрақты даму» түсінігі сұрақтарын 
қарастырған Андарова Р.К., Алпысбаева С.Н., Ашимова Р.М., Возняк В., Кемел 



М., Руденко Л.Г., Сырлыбаева Б., Кошанов А.К., Нурланова Н.К. және 
басқалардың ғылыми еңбектеріне көп көңіл бөлінген. 

Ауылдық аумақтардың дамуына қатысты мәселелерді зерттеумен  
Баландин Д.А., Баутин В.М., Козлов В.В., Леонтьева В.В., Сиптица С.О., 
Кенжегузин М.Б., Мантино Ф., Петрикова А.В., Кузнецов В.В. және тағы басқа 
ғалымдар зерттеумен айналысады. 

Сонымен қатар, ауылдық аумақтарды дамыту мәселелерін баяндайтын 
ғылыми еңбектердің көптігіне қарамастан, бұл бағыттағы зерттеулер пікірталас 
тудырады және жеткілікті пысықталмаған. Әсіресе, ауылдық аумақтарды 
тұрақты дамытудың теориялық және әдістемелік мәселелерін одан әрі зерделеу 
қажеттілігі туындап отыр. 

Диссертациялық зерттеудің мақсаты ауылдық аумақтардың тұрақты 
дамуының ұйымдастырушылық-экономикалық әлеуетін арттыру бойынша 
теориялық-әдістемелік негіздерді зерттеу және ғылыми-тәжірибелік 
ұсыныстарды негіздеуболып табылады. 

Қойылған мақсатқа жету үшін келесі міндеттерді шешу қажет: 
− ауылдық аумақтарды тұрақты дамытудың мәні мен маңызын анықтау; 
− ауылдық аумақтарды дамытудың ұйымдастырушылық-экономикалық 

әлеуетіне әсер ететін факторларды жүйелендіруді жүргізу; 
− ауылдық аумақтардың тұрақты даму деңгейін бағалау әдістемесін 

әзірлеу; 
− ауылдық аумақтарды дамытудың ағымдағы жағдайын талдау; 
− Қарағанды облысының ауылдық аумақтарының ұйымдастырушылық-

экономикалық әлеуетін бағалау; 
− ауылдық аумақтарды дамыту әлеуетіне кешенді бағалау жүргізу және 

болжау;  
− әртараптандыру негізінде ауылдық аумақтарды дамытуды жетілдірудің 

негізгі бағыттарын ұсыну; 
− ауылдық аумақтарды дамыту үшін күн энергиясын пайдалану 

мүмкіндігін анықтау. 
Зерттеу нысаны Қарағанды облысының ауылдық аумақтары болып 

табылады.  
Зерттеу пәні ретінде ауылдық аумақтардың тұрақты дамуы кезінде 

туындайтын ұйымдастырушылық-экономикалық қатынастар болып табылады. 
Диссертациялық зерттеудің теориялық және әдіснамалық негіздері. 

Диссертациялық жұмыстың әдіснамалық базасы абстрактілі-логикалық, 
статистикалық, сараптамалық, салыстырмалы және құрылымдық әдістер болып 
табылады. 

Диссертациялық зерттеудің теориялық негізі ауылдық аумақтарды, 
агроөнеркәсіптік кешенді және жергілікті өзін-өзі басқаруды тұрақты дамыту 
саласындағы қазақстандық және шетелдік ғалымдардың іргелі еңбектері, 
сондай-ақ Қазақстан Республикасының агроөнеркәсіптік кешенді және ауылдық 
аумақтарды мемлекеттік реттеу саласындағы нормативтік-құқықтық актілері 
болып табылады. 



Ақпараттық база ретінде Қазақстан Республикасының министрліктері мен 
ведомстволарының, Қарағанды облысының аудандары әкімдіктерінің 
статистикалық есептілігі, сондай-ақ олардың зерттеулері, үкіметтік емес 
ұйымдардың мәліметтері қолданылды. 

Диссертацияның ғылыми жаңалықтарына мыналар жатады:  
− «ауылдық аумақтар»және «ауылдық аумақтарды тұрақты 

дамыту»ұғымдарының мәнін ашатын теориялық ережелер нақтыланды және 
тереңдетілді, сонымен бірге осы түсініктердің авторлық анықтамалары 
ұсынылды; 

− ұйымдастырушылық (құқықтық, қаржылық, кадрлық және ақпараттық 
қамтамасыз ету) және экономикалық (табиғи ресурстар, материалдық 
ресурстар, еңбек ресурстары, инвестициялар және инновациялар) әлеуеттерді 
құрайтын негізделген құрылымдық сызба әзірленді; 

− автор ауылдық аумақтарды бағалаудың әртүрлі индикаторлары мен 
әдістерін жинақтау барысында ауылдық аумақтардың экономикалық дамуын 
сипаттайтын көрсеткіштер жүйесін топтастырды; 

− корреляциялық-регрессиялық талдау негізінде әрбір ауылдық 
аумақтардың тұрақты дамуының модельдері әзірленді және әсер етуші басты 
факторлары анықталды; 

− -дамудың тұрақтылығын қамтамасыз ету жөніндегі мақсаттарды, 
ауылдық аумақтардың ұйымдастырушылық-экономикалық әлеуетіне әсерететін 
факторларды және осы дамуды қамтамасыз ететін негізгі бағыттарды қамтитын 
әртараптандыру негізінде ауылдық аумақтарды тұрақты дамытудың 
тұжырымдамалық сызбасы әзірленді. 

Қорғауға шығарылатын негізгі ережелер: 
− автор ұсынған «ауылдық аумақтар» және «ауылдық аумақтарды тұрақты 

дамыту»ұғымдарының анықтамалары; 
− ұйымдастырушылық және экономикалық әлеуеттерді құрайтын 

негізделген құрылымдық сызба; 
− ауылдық аумақтардың экономикалық дамуын сипаттайтын 

көрсеткіштердің топтастырылған жүйесі; 
− ауылдық аумақтарды дамыту бойынша есептелген жекелеген және 

жалпы модельдер; 
− әртараптандыру негізінде ауылдық аумақтарды тұрақты дамытудың 

тұжырымдамалық сызбасы. 
Жүргізілген диссертациялық зерттеу ауылдық аумақтардың 

ұйымдастырушылық-экономикалық әлеуетін дамытуға бағытталған 
тәжірибелік маңыздылығы бар аяқталған ғылыми зерттеу болып табылады. 
Диссертациялық зерттеу нәтижелері бойынша келесі қорытындылар жасалды: 

1) Әр түрлі ғалымдар мен мамандардың «тұрақты даму» ұғымының 
анықтамаларын талдау барысында біз осы ұғымға тән ерекшеліктерді 
анықтадық (қазіргі уақыттың қажеттілігін қамтамасыз етеді және бұл ретте 
болашақ ұрпақтың өз қажеттіліктерін қанағаттандыру қабілетіне қатер 
төндірмейді; адами мүмкіндіктерді сақтау және көбейту мүддесінде қоғамның 



жиынтық капиталын басқару; экономикалық өсуге алып келеді және сонымен 
бірге оның нәтижелерін әділ бөледі; қоршаған табиғи ортаны бұзбайтын және 
қоғамның үздіксіз дамуын қамтамасыз ететін тұрақты теңгерімді әлеуметтік-
экономикалық даму). Қолда бар географиялық, экономикалық-демографиялық 
және әкімшілік-аумақтық белгілерді назарға ала отырып, ауылдық аумақтардың 
әлеуметтік-экономикалық дамуына ықпал ететін ресурстар (табиғи ресурстар, 
экономикалық ресурстар, әкімшілік ресурстар және ақпараттық ресурстар) 
анықталды. Бұл «ауылдық аумақтарды белгілі бір табиғи, экономикалық, 
әкімшілік және ақпараттық ресурстары бар ауылдық қоғамдастық жері ретінде» 
анықтауға мүмкіндік берді. Ауылдық аумақтардың тұрақты дамуын анықтауға 
ғылыми көзқарастарды жүйелеу негізінде оның құрамдас бөліктері анықталды: 
экологиялық бөлік (табиғи ресурстардың тұрақтылығын және олардың 
өзгермелі сыртқы жағдайларға бейімделу қабілетін қамтамасыз етеді), 
экономикалық бөлік (шектеулі ресурстарды оңтайлы пайдалануды білдіреді), 
әлеуметтік бөлік (жаһандық ауқымдағы әлеуметтік тұрақтылық пен мәдени 
алуан түрлілікті сақтауға бағытталған), сондай-ақ «ауылдық аумақтарды 
тұрақты дамыту» ұғымының авторлық түсіндірмесі берілді; 

2) Сонымен ауылдық аумақтарды тұрақты дамуының 
ұйымдастырушылық-экономикалық әлеуетін қарастыру мынадай 
тұжырымдарға әкеледі: 

− ауылдық аумақтарды дамыту үшін әр түрлі табиғи ресурстардың болуы 
ғана емес, сондай-ақ олардың өзара іс-әрекет жасау шарттары да қажет, олар 
ауылдық өмір сүру ортасының тарихи негізін құрайды, сондай-ақ өндіріс 
құралдары, ұлттық байлықпен жинақталған еңбек және ғылыми-техникалық 
әлеуетті қалыптастырады. Сондықтан ауылдық аумақтарды тұрақты 
дамытудың ұйымдастырушылық-экономикалық әлеуетінің құрылымдық 
сызбасы мыналарды енгізеді: ұйымдастырушылық (құқықтық, қаржылық, 
кадрлық және ақпараттық қамтамасыз ету) және экономикалық (табиғи 
ресурстар, материалдық ресурстар, еңбек ресурстары, инвестициялар және 
инновациялар) әлеуеттер; 

− ауылдық аумақтардың тұрақты дамуы мәселелердің көп жақтылығымен 
сипатталады. Ол, ең алдымен, қазіргі және болашақ ұрпақтың қажеттіліктерін 
қанағаттандыруды қамтамасыз ететін тұрақты дамуды көздейді. Бұл ауылдық 
аумақтарды азық-түлікпен, ауыл шаруашылығын шикізатпен қамтамасыз ету, 
ауылдық өндіріс пен тұрмыс мәдениетін сақтау, әлеуметтік дамуды жүзеге 
асыру, тарихи игерілген ландшафты және экологиялық қауіпсіздікті сақтау мен 
басқа да қызметтерді орындау нәтижесінде қол жеткізуге болады, олар өзара 
байланысты мынадай факторлардың ықпалымен іске асырылады: әлеуметтік, 
демографиялық, экономикалық, экологиялық, инфрақұрылымдық және 
инновациялық. 

3) Ауылдық аумақтардың тұрақты дамуын бағалау әдістемелерін 
қарастыра отырып мынадай қорытындылар жасауға болады: 

– даму деңгейі төмен ауылдық аумақтар, әдетте, инвестициялар тарту 
мүмкіндіктері аз, ал әлеуметтік-экономикалық дамудың оң серпіні 
экономикалық әлеуеттің жоғары деңгейін анықтайды. Осы ұстанымдарды 



негізге ала отырып, ауылдық аумақтардың экономикалық дамуын сипаттайтын 
көрсеткіштер жүйесін (бюджет тұрақтылығының көрсеткіштері, өндірістік 
әлеуетінің көрсеткіштері және инвестициялық әлеуетінің көрсеткіштері) 
қалыптастыруға болады. Әзірленген көрсеткіштер жүйесі статистикалық және 
жедел ақпаратты талдау негізінде ауылдық аумақтардың өндірістік және 
инвестициялық әлеуетін жақсарту жөніндегі іс-шараларды жүргізудің 
тиімділігін бағалауға, аумақтарды тұрақты дамытуға бағытталған мақсатты 
бюджеттік қолдау көрсетуге  мүмкіндік береді; 

–  ауылдық аумақтарды дамыту үрдісін талдау және болжау үшін көптік 
регрессия моделін әзірлеу өзекті мәселенің бірі. Модельденетін көрсеткіштің 
басқа экономикалық құбылыстармен өзара байланыстылығы туралы нақтылы 
мағлұматтарды ескере отырып біздің ойымызша мынадай факторларды таңдап 
алуға болады: Y – кезең соңына халық саны; X1 – өнеркәсіптік өнім (тауар, 
қызмет) өндірісінің көлемі; X2 – ауыл шаруашылығы өнімдерінің 
(қызметтерінің) жалпы шығарылымы; X3 – негізгі капиталға салынған 
инвестициялар; X4 – орындалған құрылыс жұмыстарының (қызметтерінің) 
көлемі; X5 – бөлшек тауар айналымы. Алынған модель арқылы ауыл халқы 
санының өсуіне немесе кемуіне қандай факторлар күшті және әлсіз әсер ететін 
анықтауға, сонымен қатар  болашақта ауылдық аумақтардың тұрақты 
дамуының оңтайлы құрылымын таңдауға болады. 

4) Қазақстан Республикасындағы ауылдық аумақтардың ағымдық жағдайы 
бойынша мынадай қорытындылар жасауға болады: 

- өңірлердегі ауылдық елді мекендер мен ауыл шаруашылығына 
бағытталған жерлердің әркелкілігі.Қазіргі уақытта елімізде 6569 ауылдық елді 
мекендер орналасқан. Олардың басым бөлігі Оңтүстік Қазақстан, Солтүстік 
Қазақстан, Шығыс Қазақстан, Алматы және Ақмола облыстарында 
шоғырланған. Соңғы он жылдық мәліметтерге сүйенсек ауылдық елді 
мекендердің саны 536 бірлікке азайған. Ауылдық елді мекендердің күрт азаюы 
Қостанай, Шығыс Қазақстан, Ақмола және Солтүстік Қазақстан облыстарында 
байқалады. Есепті кезеңде қосалқы шаруашылықтардың дамуына байланысты 
тек Маңғыстау облысында жаңа ауылдық мекендер пайда болған. Қазақстан 
Республикасының аумағы 261 млн. гектардан асады, оның ішінде 102,6 млн. 
гектар (39,27%) ауыл шаруашылығы мақсатындағы жерлерге жатады. Ақмола, 
Солтүстік Қазақстан және Қостанай облыстарында ауыл шаруашылығы 
мақсатындағы жерлер басым. Бұл облыстар ауыл шаруашылығына 
маманданған, дегенмен өнеркәсіптік әлеуетті дамытуға арналған ресурстары да 
бар; 

- қала халқы мен ауыл халқы арасындағы қатынастарға урбандалу 
үдерістерінің әсер етуі.Ауыл халқының үлесі жалпы Қазақстан Республикасы 
халық санының 2013 жылы 45,13% мөлшерін құраса, ал  2017 жылы 42,80% 
деңгейіне дейін азайған. Ауыл халқының үлесі жоғары өңірлерге Алматы, 
Жамбыл, Маңғыстау, Қызылорда және Солтүстік Қазақстан облыстары жатады. 
Қазіргі кезеңде Қазақстанның өңірлік саясаты урбандалу үдерістерін барынша 
ынталандыруға бағытталған.Урбандалу деңгейі жоғары дамыған өңірлерге 
Қарағанды, Павлодар және Ақтөбе облыстарын жатқызуға болады; 



- еліміздегі жүргізіліп отырған әлеуметтік-экономикалық саясат еңбек 
ресурстарының өзгерісіне әкелді.2013-2017 жылдары аралығында ауылдық 
аумақтардағы экономикалық тұрғыдағы белсенді халық саны да және 
жұмыспен қамтылған адамдар саны да кеміген. 2017 жылы ауыл 
шаруашылығындағы жұмыссыздар саны 186,1 мың адамды құрады. 
Жұмыссыздар қатарында жалпы орта, орта кәсіптік және жоғары білімі барлар 
басты орынды алады. Кейінгі жылдары мемлекет экономиканың аграрлы 
секторының тұрақты дамуы үшін мемлекеттік бағдарламалар қабылдап,  жаңа 
жұмыс орындарын ашқан және оңтүстік өңірлерден солтүстік өңірлерге 
халықты қоныс аудару арқылы жұмысбастылық құрылымын өзгерткен; 

- жаңа технологияларды енгізу ауыл шаруашылығының мамандануын 
өзгертті.Ауыл шаруашылығы өнімдерінің елдің жалпы ішкі өніміндегі үлесі 
8% құрайды.  Өндірілген өнімдердің 50% жоғары мөлшері өсімдік 
шаруашылығына тиесілі,  дегенмен кейінгі жылдары мал шаруашылығы 
өнімдері үлесінің өсуі (2013 жылы – 42,61% және 2017 – 44,48%) байқалады. 
Ауылдық аумақтардың дамуында жұртшылық шаруашылығы маңызды рөлді 
атқаруда. 2013 жылғы мәлімет бойынша олардың ауыл шаруашылығы өнімінің 
жалпы шығарылымындағы үлесі 55,08% болса, ал 2017 жылы 47,73% дейін 
төмендеген. Соңғы жылдары шаруа (фермер)  қожалықтары мен ауыл 
шаруашылық кәсіпорындары өнімдерінің үлесі де жалпы ауыл шаруашылық 
шығарылымында өсіп келе жатқаны байқалады. Сонымен бірге бұл 
субъектілер ауылдық аумақтардағы жұмыссыздық жағдайын шешуде басты 
орынды алады.  

5) Қарағанды облысы ауылдық аумақтарының ұйымдастырушылық-
экономикалық әлеуетін қарастыру мынадай қорытындыларға әкелді: 

– біздің елімізде қалалық және ауылдық елді мекендердің әлеуметтік-
экономикалық даму деңгейінде қалыптасқан сәйкессіздік ауылда басқару 
шешімдерінің ерекше маңыздылығын алдын ала анықтайды. Осыған орай, біз 
зерттеу мақсатында Қарағанды облысының барлық аумағын үш топқа бөлу 
орынды деп санаймыз: біртекті қалалық аумақтар; қала халқы мен ауыл халқы 
бар біртекті емес аумақтар; біртекті ауылдық аумақтар. Қарағанды облысында 
біртекті ауылдық аумақтарға жататын 7 аудан бар: Ақтоғай, Бұқар жырау, 
Жаңаарқа, Нұра, Осакаров, Ұлытау және Шет. Қарағанды облысы ауылдық 
аумақтарының тұрақты даму деңгейлерін анықтау үшін тек осы аудандар ғана 
қарастырылды;  

– облыста орналасқан біртекті ауылдық аумақтардың ауданы 37496,0 мың 
гектарды жерді алып жатыр, оның ішінде тек 31,77% ғана  ауыл шаруашылығы 
мақсатында қолданылады. Біртекті ауылдық аумақтарда 315 ауылдық елді 
мекендер бар және олар негізінен Бұқар жырау (67), Шет (61) пен Осакаров (52) 
аудандарында шоғырланған. Облыс орталығына Бұқар жырау ауданы (60 км) 
жақын орналасса, ал Ұлытау ауданы (700 км) ең алыстағы елді мекен. 
Қарағанды облысы ауылдық аумақтарында 2520 км республикалық деңгейдегі 
жолдардың және 6183,3 км  жергілікті жолдардың барлығын көрсетіп тұр. 
Республикалық және жергілікті жолдардың ішінде әлі де тас жол мен жер 
жолдарының басымдылығы жоғары. Нәтижесінде жақсы және қанағаттанарлық 



жағдайдағы облыстық және аудандық маңызы бар автомобиль жолдарының 
үлесі 75,5% құрады. Энергетикалық жабдықтар мен инженерлік желілердің 
жай-күйі айтарлықтай тозуымен сипатталады (60% - дан 70%-ға дейін); 

–  ауылдық аумақтардың барлығында халық санының кемуі байқалады. 
Есептік кезеңде тек Жаңаарқа ауданында ғана халық саны (103,36%) өскен 
және бұл өз кезегінде жұмыс күшінің (107,88%) көбеюіне әкелді. 2017 жылы 
2013 жылмен салыстырғанда қосымша жұмыс орындары Ақтоғай, Жаңаарқа 
және Осакаров аудандарында ашылған, ал басқа аудандарда олардың кемуі 
байқалады. Қарағанды облысының Нұра ауданынан басқа аудандарда 
жұмыскерлер мен қызметкерлердің жалақысы облыстық орташа айлық жалақы 
деңгейіне жетпейді. Ең төменгі жалақы Ұлытау ауданында (87214 теңге), ал ең 
жоғары жалақы Нұра ауданында (138633 теңге) белгіленген; 

– негізгі капиталға салынған инвестициялардың Ұлытау және Нұра 
аудандарында біршама төмендегенін көрсетеді. Облысымыздың басқа 
аудандарында негізгі капиталға салынған инвестициялар 1,32-1,67 есе өскен. 
Инвестициялар құрылымында ең үлкен көлем өнеркәсіпке (61,2%), 
жылжымайтын мүлікпен операцияларға (13,7%), ауыл шаруашылығына (2,7%), 
көтерме және бөлшек саудаға (3%), денсаулық сақтау және әлеуметтік 
қызметтерге (2,4%), білім беруге (1,5%) бағытталған. Қарағанды облысының 
ауылдық аумақтарда мал шаруашылығымен айналысатын шаруа (фермер) 
қожалықтарын көбейтуге мүмкіндік бар, себебі  облыстың ауыл 
шаруашылығына бағытталған жерінің 84,93 % жайылымы жерлеріне жатады. 
Өсімдік шаруашылығының дамуы бойынша Осакаров (64,90%) және Нұра 
(47,02%) аудандары көш басында, ал қалған аудандарда бұл шаруашылық 
кенже дамыған. Мал шаруашылығы Жаңаарқа (70,98%), Ұлытау (69,71%) және 
Шет (67,98%) аудандарында өте жақсы дамыған;  

– ауылдық аумақтардың бюджетінің 50-80% аралығындағы шығыстары 
әлеуметтік-мәдени шараларға арналған. Осы шығындар нарық шаруашылығына 
тән болатын әлеуметтік топтардың жіктелу зардаптарын жеңілдетуді, әл-ауқаты 
төмен топтардың лайықты білім алуын және мәдени қызметтермен қамтамасыз 
етілуін көздейді. Жергілікті бюджет түсімдері өзіндік кірістерден (салық 
түсімдерден, салықтық емес түсімдерден және негізгі капиталды сату 
түсімдерінен) және алынатын трансферттерден құралады. Алынған нәтижелер 
ауылдық аудандар түсімдерінің құрылымындағы бюджет жүйесінің жоғары 
тұрған деңгейлерінің бюджеттерінен алынатын трансферттердің басты рөлінің 
куәсі болып табылады. Әсіресе Нұра және Осакаров аудандарының алынатын 
трансферттерден тәуелділігін (75% - дан астам) атап өткен жөн. Осылайша, 
зерттелетін кезең бойы бюджеттің 50% - дан астамын бюджетаралық 
трансферттер есебінен қалыптастырды. Ұлытау ауданы бұған 83% - дан астам 
өз кірістеріне тиесілі болды. Қаржы ресурстарының жетіспеушілігі, әрине, 
аумақтың әлеуметтік-экономикалық даму мүмкіндіктеріне кері әсер етеді. 

6) Ауылдық аумақтардың тұрақты дамуын кешендік бағалау және болжау 
барысында мынадай нәтижелер алынды: 

– Қарағанды облысы ауылдық аумақтарының жиынтық баллын анықтау 
үшін бюджет тұрақтылығының көрсеткіштері, өндірістік әлеуетінің 



көрсеткіштері және инвестициялық әлеуетінің көрсеткіштері есептелді. 
Кешенді бағалау мәліметтері көрсеткендей Қарағанды облысы ауылдық 
аумақтарының ешқайсысы  жоғары деңгейде дамымаған. Орташа деңгейдегі 
мәнге 4 ауылдық аумақтар (Нұра, Ақтоғай, Ұлытау және Осакаров аудандары), 
ал төменгі деңгейдегі мәнге 3 ауылдық аумақтар (Шет, Бұқар жырау және 
Жаңаарқа аудандары) ие. Бұл ауылдық аумақтарда мемлекет тарапынан 
жүргізіліп жатқан өндірістік және инвестициялық саясаттың тиімсіздігін 
көрсетті, сондықтан мемлекет аумақтарды тұрақты дамытуға арнайы 
бағытталған ынталандыру шараларын атқаруы қажет; 

– 2013 жылдан бастап 2018 жылға дейін дейінгі аралықты қамтыған 
статистикалық деректерді қолдана отырып Қарағанды облысының 7 ауылдық 
аймақтарына корреляциялық-регрессиялық талдау жүргізілді. Талдау 
нәтижесінде әрбір ауылдық аумақтардың жекелеген модельдері және облыстың 
жалпы моделі әзірленді. Жалпы Қарағанды облысының ауылдық аудандары 
бойынша халық санының өзгерісіне X2 және X4 факторларының, яғни Ауыл 
шаруашылығы өнімдерінің және Орындалған құрылыс жұмыстарының әсері 
көбірек. Корреляциялық-регрессиялық талдау әдісіне сүйене отырып 
Қарағанды облысы ауылдық аумақтары бойынша халық санының 2019-2023 
жылдар аралығындағы болжамы жасалды. Ауыл халқының жыл сайынғы кемуі 
байқалады. Сондықтан ауылдық аумақтарды тиімді дамыту үшін,оның 
экономикасын әртараптандырудың басым бағыттары мен құралдарын барынша 
ұтымды қолдану керек. 

7) Ауылдық аумақтарды тиімді дамыту үшін ұйымдастырушылық-
экономикалық элементтерді, оның ішінде әртараптандыруды, аумақтық 
дамудың тұрақтылығын қамтамасыз етуге бағытталған экономикалық 
саясаттың басым бағыттары мен құралдарын жандандыру қажет.Сондықтан біз 
ғалымдардың ғылыми зерттеулеріне сүйене отырып, әртараптандыру негізінде 
ауылдық аумақтарды тұрақты дамытудың тұжырымдамалық сызбасын 
әзірледік. Бұл сызба дамудың тұрақтылығын қамтамасыз ету бойынша 
мақсаттарды, ауылдық аумақтардың ұйымдастырушылық-экономикалық 
әлеуетіне әсер ететін факторларды және осы дамуды қамтамасыз ететін негізгі 
бағыттарды қамтитын өзара байланысты жүйені білдіреді.Осылайша, ауылдық 
аумақтардың ұйымдастырушылық-экономикалық әлеуетін тұрақты дамыту 
мынадай басым бағыттарды енгізеді: 

–  аграрлық сектордың экономикалық қатынастары сегментінде ауылдық 
аумақтардың әлеуметтік-экономикалық даму тәуекелдерінің шамадан тыс 
шоғырлануын төмендету үшін шағын және ірі агробизнес арасындағы тиімді 
байланыстар орнату; 

– ауыл халқының білімін, іскерлігі мен кәсіби дағдыларын және табиғи 
ресурстарды пайдалану кезінде ұтымдылық деңгейін арттыру жақтарын ескере 
отырып ауылдық аумақтарда инновациялық жобаларды мемлекеттік 
ынталандыру; 

– ауыл халқын жұмыспен қамтудың өсуін қамтамасыз ететін, жергілікті 
бюджеттерге түсетін түсімдерді ұлғайтатын, көлденең-тік интеграцияланған 



өндірістік-шаруашылық құрылымдарын құратын ауыл шаруашылығына 
қатысты емес қызмет түрлерін дамыту. 

8) Ауылдық аумақтарды дамытудағы күн энергиясын қолданудың 
мүмкіндіктерін қарастыра отырып мынадай қорытындылар жасауға болады: 

– Қазақстан аймақтарында жылжымалы отын электр станциялары 
қолданылатын орталықтандырылған электрмен жабдықтау жүйесінен алыс 
фермерлік шаруашылықтар бар. Қазақстан Республикасының ауылдық 
аумақтарының географиялық координаттарын және NASA электрондық 
базасының деректерін пайдалана отырып, біз күн радиациясының жиынтық 
кірісін анықтадық. Күн радиациясының орташа мәнінің ең үлкен кірісі Оңтүстік 
Қазақстан облысының ауылдық аумақтарында (4.32 кВт/m2/тәулік) тіркелді, ал 
Күн сәулесінің ең аз қарқындылығы Солтүстік Қазақстан облысында байқалады 
(3.28 кВт/m2/тәулік).Алынған мәліметтерді талдау Қазақстанның ауылдық 
аумағында күн сәулесінің келуінің орташа мәні айтарлықтай өзгеретінін 
көрсетті. Сондықтан күн радиациясының қарқындылығы бойынша үш аймақты 
бөлуге болады: жоғары (5 аймақ), орташа (5 аймақ) және төмен (4 аймақ). 
Қазақстанның ауылдық аумақтарының айлар бойынша жарық күнінің 
ұзақтығын есептеу тәуліктің жартысына жуығы күн (күніне 7.48-ден 17 сағатқа 
дейін), сондай-ақ маусымға қарамастан жарқырайтынын көрсетті. Бұл күн бойы 
электр энергиясын, сондай-ақ артық электр энергиясының қосалқы 
бөлшектерін өндіруге және оны тәуліктің қараңғы уақытында пайдалануға 
кепілдік береді; 

– агроөнеркәсіптік кешен субъектілері аккумуляторлы батареясы, 
инверторы, контроллері бар, қуаты 2 кВт-тан басталатын күн панельдерін 
«Жайылымдарды суландыру инфрақұрылымын құру және мал өсіруші 
шаруашылықтарды сумен қамтамасыз ету (құдықтар, ұңғымалар)» жобасының 
паспорты негізінде шаруашылықтарында орната алады. Күн панельдерін 
ауылдық аумақтарды дамыту үшін қолданудың мынадай тиімді жақтары 
бар:салынған инвестициялардың қайтарымдылығы жүзеге асырылады; ауыл 
тұрғындары тұрақты электр энергиясымен қамтылады;  күн сәулелерін қолдану 
қоршаған ортаның қауіпсіздігіне әсер етпейді. 

Диссертациялық жұмыстың теориялық маңыздылығы ауылдық 
аумақтардың тұрақты дамуын кешенді бағалау мәселесіне жаңа көзқарасты 
негіздеу болып табылады. Зерттеудің теориялық нәтижелерін тиісті заңнамалық 
және жергілікті атқарушы органдар шағын және ірі агробизнес субъектілерінің 
қызметін мемлекеттік реттеу үдерісінде пайдалануға болады. Диссертациялық 
зерттеудің жекелеген қорытындылары «Аймақтық экономика», «Ауыл 
шаруашылығы экономикасы» оқу курстарын әзірлеу кезінде білім беру 
үдерісінде қолданылуы мүмкін. 

Зерттеу нәтижелерінің тәжірибелік маңызы – жұмыста ауылдық 
аумақтарды тұрақты дамыту механизмін жетілдіру бойынша нақты ұсыныстар 
бар. Диссертациялық зерттеу барысында алынған негізгі нәтижелер ауыл 
шаруашылығы саласының мамандары, жоғары оқу орындарының 
оқытушылары және басқа да мүдделі тұлғалар үшін ғылыми және тәжірибелік 
ақпарат көзі ретінде қолданылуы мүмкін. 



Зерттеудің негізгі ережелері мен нәтижелерін енгізу. Зерттеу 
жұмысының  негізгі нәтижелері мен қорытындылары отандық және шетелдік 
ғылыми басылымдарда 7 мақала түрінде жарық көрді.Оның ішінде  ҚР Білім 
және ғылым министрлігінің Білім және ғылым саласындағы бақылау комитеті 
бекіткен журналдарда – 3 мақала, халықаралық конференциялардың 
материалдарында – 3 мақала, импакт-фактор «Scopus» базасына кіретін ғылыми 
базасында 1 мақала жарық көрді. Диссертация нәтижелері Қарағанды 
облысының Ауыл шаруашылығы басқармасының қызметіне енгізілді. 

Диссертациялық зерттеудің құрылымы мен көлемі. Диссертация 
кіріспеден, үш тараудан, қорытындыдан, қолданылған әдебиеттер тізімінен 
және қосымшалардан тұрады. Жұмыстың негізгі мәтіні 131 беттен тұрады, 
жұмыста 33 кестелер мен 7 суреттер бар. 
 


